Тэма: Гісторыя рамёстваў – што ўмелі нашы дзяды.
Форма правядзення: клубная гадзіна.

Мэты: 
- пазнаёміць вучняў з народнымі рамёствамі беларусаў, паглыбіць веды вучняў аб гістарычным мінулым сваёй краіны, значэнні працы;
- садзейнічаць развіццю вуснай мовы вучняў, творчага мыслення, маўлення, эстэтычнага  густу, уяўлення, памяці;
- выхоўваць патрыятызм, пачуццё нацыянальнай годнасці і гонару за сваю Радзіму, яе традыцыі, працавітасць, добрасумленныя адносіны да выканання абавязкаў.
Удзельнікі: вучні пачатковых классаў і іх бацькі.

Абсталяванне: мультымедыя, карткі з рознымі відамі рамёстваў, музычнае афармленне, выстава вырабаў  народных рамёстваў.
Літаратура: Сахута, Е. М. Возрождение и развитие традиционных промыслов и ремесел / Е. М. Сахуто // Культура Беларуси : 20 лет развития (1991–2011) : монография / С. П. Винокурова [и др.]; науч. ред. И. И. Крук. – Минск : Ин -т культуры Беларуси, 2012. – 327 с.

Ход мерапрыемства
I. Уступная частка.
Настаўнік: - Добры дзень, паважаныя бацькі, дарагія дзеці. Мы рады вітаць вас на нашай клубнай гадзіне.

Настаўнік: - Сёння мы з вамі адправімся ў цудоўную вандроўку ў мінулае нашай Радзімы і тэма нашага занятку “Гісторыя рамёстваў –       што ўмелі нашы дзяды”. (Слайд №1)
- Мы жывём у цудоўнай дзяржаве і з’яўляемся яе грамадзянамі, яе народам. Як называецца наша Радзіма? (Аказы вучняў.)
- Як называюць у свеце нас, жыхароў Беларусі? (Беларусамі. Беларускім народам.)

- У нашым краі жылі і жывуць вельмі таленавітыя і працавітыя людзі. Вельмі радасна, што традыцыі нашых продкаў захаваліся, і мы маем цудоўную магчымасць пабачыць на свае вочы прыгажосць працы чалавечых рук. Звярніце ўвагу на нашу выставу (выстава змешчана ў классе). Вы бачыце вырабы рамёстваў, што былі шырока распаўсюджаны на Беларусі. 
- У Беларусі даўняя багатая гісторыя традыцыйных мастацтваў і рамёстваў, многія з якіх існуюць і цяпер. На Беларусі да рамяства адносіліся з вялікай павагай. Як вядома, “праца нікога не ганьбіць”. 
- Можа хто-небудзь нам скажа, што такое рамяство? (Адказы дзяцей.)
- Рамяство – гэта прафесійны занятак, звязаны з вырабам якіх-небудзь тавараў ручным спосабам. (Слайд №2)
 - Якія віды рамёстваў тут прадстаўлены? (Ткацтва, саломапляценне, ганчарства, дрэваапрацоўка, кавальства, вышыўка.)  

- Вам было дадзена заданне разам з бацькамі падрыхтаваць і расказаць нам аб якім-небудзь рамястве, яго гісторыі. 
- І так, мы адпраўляемся з вашай дапамогай у гістарычнае мінулае і даведаемся,  што ўмелі нашы дзяды.
II. Асноўная частка.
1. Ткацтва. 
- Сярод асноўных рамёстваў  было ткацтва.
- Ткацтва – выраб тканіны на спецыяльным станку. (Слайд №3)

(Паведамленне дзяцей і іх бацькоў.)

Настаўнік: - Вельмі добрае паведамленне, дзякуем! 
 - А што ткалі нашы продкі?  (адзенне; ручнікі; абрусы; посцілкі, упрыгожаныя ўзорам).
- Чаму трэба было ткаць адзенне?…. (таму што гатовага адзення  не было). 
Настаўнік: - Першымі ткацкімі вырабамі былі пляцёныя з расліннага валакна адзенне, абутак, посцілкі. Адной з першых раслін, якія выкарыстоўваліся для атрымання тканіны, была звычайная крапіва. Аднак тканіна з яе атрымлівалася вельмі грубай, таму з часам крапіву замяніў лён, воўна і бавоўна. (Слайд №4-5)
- У беларусаў ткацтва было хатнім заняткам жанчын, і толькі з развіццём таварнай вытворчасці яно стала доляй мужчын-рамеснікаў. Любая дзяўчына з малых гадоў умела ткаць паясы, ручнікі, абрусы, пакрывалы, фіранкі, палавікі і многае іншае. 

- Багата ўпрыгожаны ручнік служыў не толькі для бытавых патрэб чалавека, але і з'яўляўся абавязковым атрыбутам у розных абрадах, з ім звязана мноства прыкмет, якія бяруць пачатак яшчэ з дахрысціянскіх часоў. Ручнік суправаджаў чалавека ад нараджэння і да смерці. (Слайд №6)
- Рэліквію беларусаў — слуцкія паясы — ткалі толькі мужчыны. Насілі паясы толькі мужчыны і нават вязаць уладальнікам дапамагалі толькі мужчыны. Хадзіла павер'е, што калі жаночая рука дакранецца да каштоўных нітак, тканіна пацьмянее і пояс можна будзе адразу выкінуць. Знакамітыя паясы выпускала не толькі слуцкая мануфактура, але нават у Францыі ў Ліёне паясы рабілі «па тыпу слуцкіх» і нават ставілі «слуцкую» метку. (Слайд №7)
2. Ганчарная справа.
Настаўнік: - І так, мы рухаемся далей. Зараз паслухаем паведамленне яшчэ аб адным рамястве.

- А каб даведацца пра што мы будзем гаварыць паспрабуем адгадать загадку:  Напіўся, наеўся, на агонь усеўся, кашу зварыў і нас накарміў…. (гаршчок). 
- Для чаго выкарыстоўвалі гаршкі?…(у гаршках гатавалі гарачыя стравы, кашы, захоўвалі ежу).
- Звярніце ўвагу на нашу выставу і скажыце, з чаго рабілі посуд нашы дзяды? (з гліны) 

- Ганчарства – выраб глінянага посуду. (Слайд №8) 

(Паведамленне дзяцей і бацькоў. Абагульненне расказанага.)
Настаўнік: - Ганчарства вядома ў Беларусі з даўніх часоў. Сама назва рамяства паходзіць ад слова “горн” (“гаран”, “гарно”), абазначае “печ для абпальвання”. Спачатку гліняныя вырабы ляпілі ўручную без апрацоўкі агнём. Паступова асноўным кампанентам стала гліна, у якую для павелічэння трываласці дабаўлялі сухую траву, лубяныя валокны, таўчоныя ракавіны, пясок. Як самастойнае рамяство ганчарства існуе ў Беларусі з X ст., калi з'явіліся першыя ганчарныя кругі. (Слайд №9)
Настаўнік: - Цікава назіраць за работай ганчара. Камяк гліны ён мацуе на ганчарнае кола, затым раскручвае яго нагой, а рукамі фармуе патрэбны выраб. Некалькі сотняў падсохлых пасудзін закладваюцца ў ганчарны горн-печ з цэглы. Там разводзіцца моцны агонь ў якім вырабы напальваюцца амаль да бяла. Пасля абпалу яны становяцца моцнымі і ўжо не размакаюць ад вады.
- Мастацтва гліны і агню – такое азначэнне ужываюць у размове пра кераміку, вырабы з гліны. У беларускім народным побыце гэта быў, галоўным чынам, розны гаспадарчы посуд, выраб якога называлі ганчарствам, а майстроў ганчарамі.
- Калісьці з гліны рабілі самы розны посуд, у якім трымалі прадукты, падавалі ежу на стол, насілі абед у поле. Гаршкі для гатавання ежы ў печы мелі найбольшае пашырэнне ў побыце. Формы іх амаль шарападобныя, крыху завужаныя да дна, каб ежа лепш награвалася на агні. Два невялікія злепленыя разам гаршчочкі з дужкай-ручкай пасярэдзіне ўтваралі спарыш, альбо парнік, двайнік (ад слова два, пара). У адзін гаршчок налівалі суп, а ў другі – кашу і неслі абед жнеям, ці касцам.
- Акрамя посуду ганчары рабілі гліняныя цацкі. Яшчэ не так даўно на рынку, дзе ганчары прадавалі свой посуд, можна было бачыць цэлыя россыпы маленькіх гліняных цацак-свістулек, фігурак людзей, коней, качак, пеўнікаў, баранчыкаў. Гэта была забаўка для дзяцей, якая адначасова развівала іх фантазію, будзіла ўяўленне, выхоўвала мастацкі густ. У традыцыйных цацках усё кампактна, згладжана, ніякіх лішніх, крохкіх дэталей. Сёння дзецям хапае самых розных цацак прамысловай вытворчасці, аднак гліняныя цацкі лепяць і цяпер. Праўда, не дзеля забавы, а як мастацкія вырабы – арыгінальныя ўпрыгожанні інтэр’ера, непаўторныя сувеніры. (Слайд№10)
3. Дрэваапрацоўка. 
- Дрэвапрацоўка – выпрацоўка вырабаў з дрэва.(Паведамленне дзяцей і бацькоў. Абагульненне расказанага.) (Слайд №11)
Настаўнік: - Мастацтва апрацоўкі дрэва прыйшло да нас з глыбокай даўніны. Ужо пячорныя людзі шмат тысяч гадоў таму валодалі першаснымі навыкамі дрэваапрацоўкі. Прыладамі служылі ракавіны, зубы жывёл, косткі і камяні. З часам з простага рамяства дрэваапрацоўка ператварылася ў сапраўднае мастацтва.
- З драўніны будавалі не толькі гаспадарчыя пабудовы і жылыя будынкі, але і культавыя збудаванні (капліцы, храмы), гарадскія сцены, вароты і збудаванні. У кожным доме былі прадметы хатняга ўжытку і прылады працы, вырабленыя з драўніны – лодкі, сані, калёсы, павозкі і карэты; верацёны, калаўроты, матавілы; разнастайныя віды посуду; сталы, лаўкі і іншыя віды мэблі.

- Бондар вырабляў бочкі і посуд з “клёпкі” - вузкіх, доўгіх, старанна выгаблеваных дошчачак складанай формы. Вядро, маслабойку, кадку, балею, дзяжу – усё гэта заказваў гаспадар бондару.  (Слайд №12)
- Сталяр майстраваў разнастайную мэблю, прадметы хатняга ўжытку, сельскагаспадарчы інвентар, асобныя дробныя элементы жылля і гаспадарчых пабудоў – дзверы, вокны, сталы, лаўкі, лесвіцы і г. д. (Слайд №13) Галоўнамі прыладамі працы сталяра, бондара былі сякера, рубанак, малаток.

Фізкультхвілінка

4. Кавальская справа.

Настаўнік: - А ці ведаеце вы хто такі каваль? (Паведамленне дзяцей і бацькоў. Абагульненне сказанага.) (Слайд №14)
Настаўнік: - Каваль – майстар, які займаецца апрацоўкай металу. Кавалі выраблялі велізарную колькасць неабходных для існавання чалавека прадметаў: інструменты, зброю, падковы, будаўнічыя элементы, упрыгожанні і г. д. Гэта рамяство – адно з самых старажытных. Каваль працуе з агнём і металам. Яго занятак патрабуе вельмі складаных тэхналагічных працэсаў. З-за небяспекі ўзгарання кавалі звычайна пасяляліся наводшыбе, што спараджала загадкавасць. 

5. Вышыўка.
Настаўнік: - Мы працягваем нашу вандроўку ў гісторыю рамёстваў нашых продкаў. 
- Паглядзіце, калі ласка, на гэты ручнік. Што бачыце вы на ім? (вышыўка). (Паведамленне дзяцей і бацькоў. Абагульненне сказанага.)
- Вышыўка – від народнага дэкаратыўнага мастацтва; арнамент або малюнак, выкананы ўручную (звычайнымі або спецыяльнымі іголкамі, часам кручком і інш.) ці машынным спосабам на тканінах, карунках, скуры. Матэрыялам служылі льняныя, баваўняныя чырвоныя, сінія, чорныя, белыя, зрэдку шаўковыя ніткі. Для накладной вышыўкі (аплікацыі) ўжываліся шнур, стужкі, кавалкі каляровых тканін, скура і інш. Арнамент вышыўкі ўтвараюць геаметрычныя элементы, расліны, птушкі і іншыя матывы. (Слайд №15)

- Вышыўкай упрыгожвалі жаночае (галоўныя ўборы, кашулі, фартухі, зрэдку спадніцы) і мужчынскае (кашулі, шыйныя хусткі) адзенне, суконную і аўчынную вопратку, рэчы дэкаратыўна-абрадавага і бытавога прызначэння (ручнікі, абрусы, навалочкі, посцілкі і інш.).
- У побыце беларусаў ручнікі здаўна выконвалі таксама разнастайныя абрадавыя функцыі. Яны суправаджалі беларуса літаральна ад нараджэння і да смерці. На ручніку прымалі нованароджанага, падносілі хлеб-соль, ім упрыгожвалі покуць з абразамі, на ім апускалі ў магілу труну. Асабліва важную ролю выконвалі ручнікі ў вясельных абрадах. Многія абрадавыя, святочныя функцыі ручнікоў прадаўжаюць сваё жыццё і ў наш час. Зразумела, што такая іх важная і разнастайная роля ў народным побыце не магла не паўплываць на мастацкі бок гэтых вырабаў.
6. Саломапляценне. 
Настаўнік: - Шырока распаўсюджаны быў у нашых продкаў яшчэ адзін від рамяства. Паглядзіце на нашу выставу і адкажыце, вырабы з якога матэр’ялу на ёй існуюць? Які від рамяства прадстаўлены?  (Вырабы з саломы. Саломапляценне.) (Паведамленне дзяцей і бацькоў. Абагульненне сказанага.) (Слайд №16)
Настаўнік: - Салома, як матэрыял для пляцення, стала выкарыстоўвацца яшчэ некалькі тысяч год таму ў сувязі з развіццём земляробства. Яна выкарыстоўвалася для вырабу рэчаў гаспадарча-бытавога прызначэння: для упрыгожвання інтэр’ера альбо выкарыстанне як найлепшага сувеніра з беларускай зямлі. Сучасныя майстры саломапляцення ствараюць высокамастацкія творы, дзякуючы якім “беларуская саломка” стала сапраўднай візітнай карткай нашага краю.
- Разам з тым, некаторыя ўзоры сучасных саламяных вырабаў можна было ўбачыць сто–дзвесце год таму ў выкарыстанні беларусаў. Так, мужчынскі галаўны ўбор – капялюш – з’яўляўся неад’емнай часткай касцюма. Яго форма і тэхніка стварэння засталася практычна нязменнай. Неабходна зазначыць, что жаночыя галаўныя ўборы ў традыцыйны беларускі касцюм не ўваходзілі. Аднак сёння пры іх стварэнні майстры праяўляюць вялікую фантазію – капялюшы з рознай шырынёй палёў, вяночкі, абручыкі і сапраўдныя “кароны”. 
ІІІ. Заключная частка. 
Настаўнік: - Сёння мы з вашай дапамогай здзейснілі цікавую вандроўку ў мінулае. Больш падрабязна пра рамёствы нашых дзядоў вы даведаецеся ў старэйшых класах, калі будзеце вывучаць гісторыю нашай краіны.
- Аб чым цікавым сёння вы даведаліся? (Адказы вучняў.)
- Якімі асноўнымі рамёствамі валодалі нашы дзяды? (Адказы вучняў.)
- Я спадзяюся, вы заўважылі, што рамёствы мелі практычны характар. Чаму? (Адказы вучняў.)
- Адзенне шылі, каб яго насіць, посуд рабілі — каб ім карыстацца, прылады працы патрэбны былі для работы. У нашых продкаў вырабы існавалі як бытавыя рэчы альбо рэчы абрадавага прызначэння. Большасць з гэтых вырабаў мела таксама і мастацкі характар.
- У наш час шырока сталі адраджацца рамёствы і промыслы нашых продкаў: ткацтва, пляценне (лаза, салома, лыка і інш. ), мастацкае кавальства, вышыўка, ганчарства.
- Настаўнік: - А зараз паспрабуем узгадаць, якімі рамёствамі валодалі нашы продкі. (Адказы вучняў.)
- Што вам асабліва запомнілася, аб чым цікавым вы сёння даведаліся? (Адказы вучняў.)
- Аб якім рамястве гаварылі: “Мастацтва гліны і агню“? (Адказы вучняў.)
- Поглядзіце на слайд і скажыце, якое рамяство мае такую эмблему? (Адказы вучняў.) 
Рэфлексія
Настаўнік: - У кожнага з вас на партах ляжаць карткі «чамадан», «мясарубка», «урна». Я прапаную вам выбраць, як вы поступіце з інфармацыей, атрыманай на занятку:
«Чамадан» - было цікава, вазьму ўсю інфармацыю, спатрэбіцца ў далейшым. 
«Мясарубка» - было цікава, але інфармацыю трэба абдумаць. 
«Урна» - усю інфармацыю выкіну, мне гэта не цікава.
Настаўнік: - Хочацца падзякаваць за падрыхтоўчую працу вучняў і іх бацькоў. Вялікі дзякуй за вельмі добрыя паведамленні і за актыўны ўдзел у нашым занятку. Да новых сустрэч!

